
Samantekt bæjarstjóra
Frá síðasta bæjarstjórnarfundi hefur verið mikið um að vera í starfsemi Vestmannaeyjabæjar enda 
haustið jafnan annasamur tími í rekstri og stjórnsýslu sveitarfélaga.

Samgöngur
Herjólfur III hefur loksins fengið haffæri en er beðið eftir svörum frá Vegagerðinni og ráðuneytinu 
á hlutverki og staðsetningu Herjólfs III í vetur.

Fundir og viðburðir
Dagana 11.–13. september héldu Slysavarnadeildir Íslands ársfund sinn í Vestmannaeyjum. 
Vestmannaeyjabær bauð þátttakendur velkomna með móttöku á föstudegi og flutti bæjarstjóri 
stutt ávarp á hátíðarkvöldi fundarins.

Þann 12. september voru liðin 50 ár frá opnun Íþróttamiðstöðvar Vestmannaeyja. Af því tilefni var 
efnt til afmælishátíðar þar sem kjörnir fulltrúar, starfsfólk og gestir tóku þátt. Páll Zophoníasson 
flutti afar fróðlegt erindi um sögu íþróttamiðstöðvarinnar, undirbúning og uppbyggingu 
mannvirkisins.

Áfram hafa staðið yfir viðræður við forsvarsmenn Surtseyjarstofu hjá Náttúrufræðistofnun Íslands 
varðandi endurnýjun leigusamnings fyrir starfsemina í Eldheimum og er nú komið að lokafrágangi 
nýs samnings.

Um miðjan september fóru forstöðumenn Vestmannaeyjabæjar í vinnu- og fræðsluferð. 
Heimsóttur var meðal annars Hvolsvöllur þar sem kynnt voru verkefni tengd gervigreind og 
öruggri notkun hennar í stjórnsýslu. Einnig áttu forstöðumenn gagnleg samtöl við starfsbræður 
sína og kynntu sér hönnun, uppbyggingu og starfsemi nýs átta deilda leikskóla.

Stjórnir og samstarf sveitarfélaga
Á tímabilinu voru haldnir stjórnarfundir Samtaka sveitarfélaga á köldum svæðum og Samtaka 
sjávarútvegssveitarfélaga þar sem undirbúningur aðalfunda, hagsmunagæsla og önnur málefni 
sveitarfélaganna voru til umfjöllunar.

Einnig var haldinn stjórnarfundur Lánasjóðs sveitarfélaga ásamt vinnuferð stjórnar þar sem 
sveitarfélög á Norðausturlandi voru heimsótt.



Landsþing Sambands íslenskra sveitarfélaga
Landsþing Sambands íslenskra sveitarfélaga fór fram á Akureyri. Fjórir fulltrúar sóttu þingið fyrir 
hönd Vestmannaeyjabæjar, þau Eyþór Harðarson, Trausti Hjaltason, Arndís María Kjartansdóttir 
og bæjarstjóri.

Á þinginu fór fram stefnumótunarvinna sambandsins og samþykktar voru ályktanir á fjölmörgum 
sviðum, meðal annars um menntamál, velferð, umhverfi, innviði, stafræna þróun, fjármál 
sveitarfélaga og framtíðarsýn sveitarstjórnarstigsins. Mikil áhersla á að ríkið afnemi virðisaukaskatt 
af innviðaframkvæmdum sveitarfélaga framkvæmdum til sinna lögbundnum verknum.

Bæjarstjóri var annar stjórnandi starfshóps um menntamál þar sem yfir 50 fulltrúar unnu að 
mótun tillagna og ályktana. Fulltrúar Vestmannaeyjabæjar tóku virkan þátt í þingstörfum á ólíkum 
málefnasviðum.

Tómstundir og fjárhagsáætlun
Tómstundahlaðborð bæjarins fór fram með glæsilegum hætti. Þar gafst íbúum kostur á að kynna 
sér fjölbreytt úrval íþrótta- og tómstundastarfs og var þátttaka mjög góð.

Vinna við fjárhagsáætlun næsta árs er nú í fullum gangi. Forstöðumenn og sviðsstjórar vinna að 
launa- og rekstraráætlunum sinna starfssviða og bæjarráð heldur utan um heildarsamhæfingu 
verkefnisins.

Virðismatsverkefni sveitarfélaga
Á fyrsta „Morgunbollanum“ hjá Sambandi íslenskra sveitarfélaga var meðal annars fjallað um 
komandi þingvetur, fjárlagavinnu ríkisins og Virðismatsvegferðina. Upphaflega stóð til að 
verkefninu lyki 1. október, en allir þátttakendur voru sammála um að mikilvægt væri að 
framlengja það til að tryggja vandaðan frágang og sem best nýtingu niðurstaðna.

Eyjagöng
Aðalfundur Eyjaganga fór fram á tímabilinu. Starfsemi félagsins gengur vel og ánægjulegt er að 
fylgjast með framgangi verkefna þess. Guðbjörg Erla Ríkharðsdóttir tók sæti í stjórn félagsins. 
Formaður bæjarráðs og bæjarstjóri sátu fundinn. Vestmannaeyjabær er stærsti hluthafi félagsins.

NSL-4 almannavarnarlögn
Fundur var haldinn með fulltrúum Vatnshópsins og Subsea 7 þar sem farið var yfir lokaskýrslu 
vegna þeirra skemmda sem urðu á NSL-4 lögninni við lagningu hennar. Niðurstöður skýrslunnar 
benda skýrt til þess að skemmdirnar megi rekja til mannlegra mistaka og að ábyrgð málsins liggi 
hjá Subsea 7.



Þrýstiprófun hefur verið í gangi á lögninni sem miðar að því að staðfesta endanlega virkni hennar. 
HS Veitur vinna nú að lokafrágangi lagnarinnar og er gert ráð fyrir að þeirri vinnu ljúki í þessari 
viku. Í framhaldi af því verður framkvæmd rennslisprófun til að sannreyna virkin lagnarinnar.

Áfram eru í gangi samtöl við ráðuneyti um stöðu verkefnisins, meðal annars um viðurkenningu 
NSL-4 sem almannavarnarlagnar. Svör hafa þó borist hægt og hefur bæjarstjóri, fyrir hönd 
bæjarráðs, óskað eftir fundi með innviðaráðherra og dómsmálaráðherra til að ræða málið.

Ársfundir aðalfundir sveitarfélagasamtaka
Á ársfundi Samtaka atvinnulífsins voru kjarasamningar, vextir, verðbólga og menntamál meðal 
helstu umræðuefna. Áhersla var lögð á mikilvægi þess að stöðugleiki héldist á vinnumarkaði og 
að þeir kjarasamningar sem í gildi eru stuðli áfram að stöðugleika í efnahagslífinu.

Þann 7. október voru haldnir aðalfundir Samtaka sjávarútvegssveitarfélaga og Samtaka 
sveitarfélaga á köldum svæðum. Bæjarstjóra var sýnt það traust að vera endurkjörinn formaður 
beggja samtaka.

Á aðalfundunum voru samþykktar ályktanir sem marka áherslur samtakanna á komandi starfsári. 
Samtök sjávarútvegssveitarfélaga lögðu meðal annars áherslu á að frumvarp um lagareldi yrði 
lagt fram á yfirstandandi þingi og á mikilvægi þess að fyrirkomulag byggðatengdra aflaheimilda 
verði skýrt og fyrirsjáanlegt. Samtök sveitarfélaga á köldum svæðum ályktuðu meðal annars um 
hagsmunamál kaldra svæða og mikilvægi áframhaldandi jöfnunar orkukostnaðar.

Jafnframt voru Herði Árnasyni, fráfarandi forstjóra Landsvirkjunar, færðar þakkir fyrir gott samstarf 
og uppbyggilegt samtal við samtökin á liðnum árum.

Jöfnunarsjóður sveitarfélaga
Á ársfundi Jöfnunarsjóðs sveitarfélaga kom fram í máli innviðaráðherra að næsta stóra 
endurskoðun sjóðsins muni beinast að útreikningum á framlögum vegna grunnskólareksturs.

Þær breytingar sem þegar hafa verið samþykktar á sjóðnum munu taka að fullu gildi árið 2030 og 
hafa þegar haft, og munu áfram hafa, veruleg áhrif á framlög til Vestmannaeyjabæjar. Mikilvægt 
er að fylgjast náið með þróuninni og tryggja að ekki verði ráðist í frekari breytingar fyrr en áhrif 
núverandi kerfis hafa komið fram að fullu.

Áætluð heildarframlög til Vestmannaeyjabæjar árið 2027, að undanskildum framlögum vegna 
þjónustu við fatlað fólk, eru lægri en framlög ársins 2026 þrátt fyrir auknar tekjur Jöfnunarsjóðs. 
Skýrist það af breyttum úthlutunarreglum og niðurfellingu sérstaks farsældarframlags. Fyrir 
breytingarnar á reglunum hafði framlag sjóðsins til sveitarfélagsins hækkað á bilinu 6-10% árlega 
í takt við tekjur ríkisins, fyrir utan Covid árin.



Fjármálaráðstefna sveitarfélaga
Allir bæjarfulltrúar Vestmannaeyjabæjar sóttu Fjármálaráðstefnu sveitarfélaga ásamt sviðsstjóra 
stjórnsýslu- og fjármálasviðs og bæjarstjóra. Flutt voru fjölmörg áhugaverð erindi og meðal 
fyrirlesara voru innviðaráðherra, fjármálaráðherra og seðlabankastjóri.

Umfjöllunarefnin tengdust meðal annars fjárhagsstöðu sveitarfélaga, efnahagsmálum og helstu 
úrlausnarefnum sveitarstjórnarstigsins. Einnig var fjallað um framhald vinnu sem byggir á 
niðurstöðum landsþings Sambands íslenskra sveitarfélaga.

Kjördæmavika og hagsmunamál Vestmannaeyja
Vegna samgangna til Vestmannaeyja afboðuðu þingmenn suðurkjördæmis sig í heimsókn í 
kjördæmaviku í Vestmannaeyjum með þeim hætti sem stefnt hafði verið að. Reynt var að funda 
með þingmönnum í Reykjavík í kjölfar Fjármálaráðstefnunnar en það gekk ekki heldur því að 
aðeins 2- 3 gátu sótt þann fund. Nú eru uppi áform um að halda fjarfund með þingmönnum 
Suðurkjördæmis seinni partinn í dag. Það skiptir miklu máli að eiga samtal við þingmenn í 
tengslum við kjördæma viku eins önnur sveitarfélög fá tækifæri til.

Mikilvæg hagsmunamál Vestmannaeyja eru fram undan, ekki síst í tengslum við fjárlagafrumvarp 
ríkisins og nýja samgönguáætlun. Þar ber hæst áframhaldandi vinna að samgöngumálum, 
framkvæmdum í Landeyjahöfn og viðurkenningu NSL-4 sem almannavarnarlagnar.

Tölum saman - þjóðarsamtal
Laugardaginn 10. október fór fram þjóðarsamtalið „Tölum saman“ að frumkvæði forseta Íslands, 
Höllu Tómasdóttur, og félagsins Samtal. Viðburðurinn var haldinn víða um land, meðal annars í 
Framhaldsskólanum í Vestmannaeyjum.

Samtalið vakti mikinn áhuga og var ánægjulegt að sjá kjörna fulltrúa taka þátt, þar á meðal 
bæjarfulltrúana Eyþór Harðarson og Trausta Hjaltason auk varabæjarfulltrúans Kjartans Vidó. 
Umræður við ungt fólk voru upplýsandi og gagnlegar og gáfu góða innsýn í það samfélag sem 
unga kynslóðin vill sjá þróast á komandi árum.

Sprengisandur og Landsleikar
Bæjarstjóri tók þátt í Sprengisandi ásamt Ásdísi Kristjánsdóttur, bæjarstjóra Kópavogs, þar sem 
rætt var um menntamál, farsæld barna, stöðu sveitarfélaga og samskipti þeirra við ríkið. Þá tóku 
bæjarstjóri, Guðný Geirsdóttir og Guðjón Smári Smárason þátt í Landsleikunum fyrir hönd 
Vestmannaeyjabæjar. Gleðin var í fyrirrúmi og þátttakan afar skemmtileg þrátt fyriap.

Á jákvæðum nótum, tölum um menningu í Eyjum
Bæjarstjóri skrifið undir áframhaldandi samstarfssamning á milli Hljómeyjar og Vestmannaeyjabæ. 
Hljómey er frábært framtak og til viðbótar við það sem hefur verið gert og er barna hljómey fest í 
sessi. Frábæt framtak hjá Þeim Gumma og Bigga. 


